
Τῼ ΣΑΒΒΑΤῼ ΕΣΠΕΡΑΣ
 

ΕΝ Τῼ ΜΙΚΡῼ ΕΣΠΕΡΙΝῼ
 

Εἰς τό, Κύριε ἐκέκραξα, τὰ παρόντα Στιχηρὰ προσόµοια, εἰς δ'. 

Ποίηµα Νικολάου
Ἦχος α' Τῶν οὐρανίων ταγµάτων ΤΟ ΑΚΟΥΤΕ

Νῦν εὐσεβείας τὸ σέλας, πᾶσιν ἐφήπλωται, διασκεδάζον πλάνην, ἀσεβείας ὡς νέφος, φωτίζον δὲ
καρδίας, τῶν εὐσεβῶν. ∆εῦτε πάντες προσπέσωµεν, εὐσεβοφρόνως Εἰκόνας Χριστοῦ σεπτάς,
προσκυνοῦντες οἱ Ὀρθόδοξοι.
 

Ἱεροτύποις Εἰκόσι, νῦν ὡραΐζεται, ὡς νύµφη κοσµηθεῖσα, ἡ Χριστοῦ Ἐκκλησία, καὶ πάντας
συγκαλεῖται πνευµατικῶς, ἑορτάσαι· συνέλθωµεν, ἐν ὁµονοίᾳ καὶ πίστει χαρµονικῶς, µεγαλύνοντες τὸν
Κύριον.

 

Κόσµος ὁ σύµπας εὐφραίνου· ἰδοὺ γὰρ Κύριος, καθεῖλεν ἀπὸ ὕψους, ἀσεβείας τὸ κράτος, ἀρρήτῳ
προµηθείᾳ· καὶ ταπεινοί, ἀνυψώθηµεν σήµερον, Ὀρθοδοξίας πρός πίστιν δι' εὐσεβοῦς, Βασιλίδος
ὁδηγούµενοι.
 

Πρὸς τὸ πρωτότυπον φέρει, φησὶ Βασίλειος, τιµὴ ἡ τῆς εἰκόνος· διὰ τοῦτο ἐν σχέσει, τιµῶντες τὰς
Εἰκόνας, Σωτῆρος Χριστοῦ, τῶν Ἁγίων ἁπάντων τε, ἵνα αὐτῶν δεδραγµένοι, µήποτε νῦν, δυσσεβείᾳ
ὑπαχθείηµεν.

∆όξα... Καὶ νῦν... Θεοτοκίον, Ὅµοιον
Ὁ τῇ ἀνάρχῳ, καὶ θείᾳ, φύσει ἀόρατος, βροτὸς ὡράθη Κόρη, ἐξ ἁγνῶν σου αἱµάτων, δι' ἄκραν
εὐσπλαγχνίαν, οὗ τῆς σαρκός, γεγραφότες τὴν µίµησιν, τιµητικῶς προσκυνοῦµεν πάντες πιστοί,
εὐσεβῶς καὶ µεγαλύνοµεν.

 

Ἀπόστιχα Προσόµοια
 Ἦχος β' Οἶκος τοῦ Εὐφραθᾶ ΤΟ ΑΚΟΥΤΕ

Λύµης φθοροποιοῦ, φυγόντες κακοδόξων, ὀρθοδοξίας φέγγει, καρδίας ἐλλαµφθῶµεν, πιστοὶ Θεὸν
δοξάζοντες.
 

Στίχ. Ἐνέγκατε τῷ Κυρίῳ υἱοὶ Θεοῦ.

 

Ἀρείου θολερά, κατήργηται ἀπάτη, Μακεδονίου Πέτρου, Σεβήρου τε καὶ Πύρρου, καὶ λάµπει Φῶς
τρισήλιον.

 

Στίχ. Προσκυνήσατε τῷ Κυρίῳ ἐν αὐλῇ ἁγίᾳ αὐτοῦ.

 

Οὐκέτι δυσσεβῶν, αὐχεῖ τὸ νόθον δόγµα· Θεὸς γὰρ Ὀρθοδόξοις, τῇ νεύσει Θεοδώρας, ῥάβδον ἰσχύος
δίδωσι.

∆όξα... Καὶ νῦν... Θεοτοκίον, Ὅµοιον
Ὕψωσας ταπεινῶν, τὸ κέρας Θεοτόκε, τεκοῦσα Θεὸν Λόγον· ὅθεν πιστῶς σε πάντες, τιµῶντες
µεγαλύνοµεν.

 

Ἀπολυτίκιον Ἦχος β'

Τὴν ἄχραντον Εἰκόνα σου προσκυνοῦµεν Ἀγαθέ, αἰτούµενοι συγχώρησιν τῶν πταισµάτων ἡµῶν,

Χριστὲ ὁ Θεός· βουλήσει γὰρ ηὐδόκησας σαρκὶ ἀνελθεῖν ἐν τῷ Σταυρῷ, ἵνα ῥύσῃ οὓς ἔπλασας ἐκ τῆς
δουλείας τοῦ ἐχθροῦ· ὅθεν εὐχαρίστως βοῶµέν σοι· Χαρᾶς ἐπλήρωσας τὰ πάντα, ὁ Σωτὴρ ἡµῶν,

παραγενόµενος εἰς τὸ σῶσαι τὸν Κόσµον.

∆όξα... Καὶ νῦν... Θεοτοκίον
Πάντα ὑπὲρ ἔννοιαν, πάντα ὑπερένδοξα, τα σὰ Θεοτόκε µυστήρια, τῇ ἁγνείᾳ ἐσφραγισµένη, καὶ
παρθενία φυλαττοµένη, Μήτηρ ἐγνώσθης ἀψευδής, Θεὸν τεκοῦσα ἀληθινόν· αὐτὸν ἱκέτευε σωθῆναι
τὰς ψυχὰς ἡµῶν.



 

Καὶ Ἀπόλυσις
 

ΕΝ ∆Ε Τῼ ΜΕΓΑΛῼ ΕΣΠΕΡΙΝῼ
 

Μετὰ τὸν Προοιµιακόν, καὶ τὸ α' Κάθισµα Ψαλτηρίου, τό, Μακάριος ἀνήρ, εἰς τὸ Κύριε
ἐκέκραξα, ἱστῶµεν Στίχους ι' καὶ ψάλλοµεν Στιχηρὰ Ἀναστάσιµα τῆς Ὀκτωήχου ς' καὶ τοῦ Τριῳδίου δ'.

 

Στιχηρὰ Προσόµοια τοῦ Τριῳδίου
 

Ἦχος πλ. β' Ὅλην ἀποθέµενοι ΤΟ ΑΚΟΥΤΕ
Σὲ τὸν ἀκατάληπτον, πρὸ ἑωσφόρου ἀνάρχως, ἐξ ἀΰλου λάµψαντα, ἀσωµάτου τε γαστρὸς τοῦ
Γεννήτορος, οἱ Προφῆται Κύριε, οἱ τῷ σῷ Πνεύµατι, ἐµπνευσθέντες προηγόρευσαν, Παιδίον ἔσεσθαι,
ἐξ Ἀπειρογάµου σαρκούµενον, ἀνθρώποις συναπτόµενον, καὶ τοῖς ἐπὶ γῆς καθορώµενον· δι' ὧν ὡς
Οἰκτίρµων, ἐλλάµψεως ἀξίωσον τῆς σῆς, τούς ἀνυµνοῦντας τὴν ἄφραστον, σοῦ σεπτὴν Ἀνάστασιν.

 

Λόγῳ σε κηρύξαντες, οἱ θεηγόροι Προφῆται, καὶ ἔργοις τιµήσαντες, ἀτελεύτητον ζωὴν ἐκαρπώσαντο·
τῇ γὰρ κτίσει ∆έσποτα, παρὰ σὲ τὸν Κτίσαντα µὴ λατρεύειν καρτερήσαντες, τὸν Κόσµον ἅπαντα,

εὐαγγελικῶς ἀπεστράφησαν, καὶ σύµµορφοι γεγόνασιν, οὗπερ προηγόρευσαν Πάθους σου· ὧν ταὶς
ἱκεσίαις, ἀξίωσον ἀµέµπτως διελθεῖν, τῆς ἐγκρατείας τὸ στάδιον, µόνε Πολυέλεε.
 

Φύσει ἀπερίγραπτος, τῇ θεϊκῇ σου ὑπάρχων, ἐπ' ἐσχάτων ∆έσποτα, σαρκωθεὶς ἠξίωσας περιγράφεσθαι·
τῆς σαρκὸς προσλήψει γάρ, καὶ τὰ ἰδιώµατα, ἀνελάβου ταύτης ἅπαντα· διὸ τὸ εἶδός σου, τὸ τῆς
ἐµφερείας, ἐγγράφοντες, σχετικῶς ἀσπαζόµεθα, πρὸς τὴν σὴν ἀγάπην ὑψούµενοι, καὶ τῶν ἰαµάτων, τὴν
χάριν ἀπαντλοῦµεν ἐξ αὐτοῦ, τῶν Ἀποστόλων ἑπόµενοι, θείαις παραδόσεσιν.

 

Ὑπέρτιµον κόσµησιν, ἡ τοῦ Χριστοῦ Ἐκκλησία, τῶν σεπτῶν ἀπείληφε, καὶ ἁγίων Εἰκόνων, τοῦ
Σωτῆρος Χριστοῦ, καὶ τῆς Θεοµήτορος καὶ Ἁγίων πάντων, φαιδροτάτην ἀναστήλωσιν· δι' ἧς
φαιδρύνεται, καὶ καταγλαΐζεται χάριτι, καὶ στῖφος ἀποβάλλεται, τῶν αἱρετικῶν ἐκδιώκουσα, καὶ
ἀγαλλοµένη, δοξάζει τὸν φιλάνθρωπον Θεόν τὸν δι' αὐτὴν ὑποµείναντα, πάθη τὰ ἑκούσια.

∆όξα... Ἦχος β'

Ἡ χάρις ἐπέλαµψε τῆς ἀληθείας, τὰ προτυπούµενα πάλαι σκιωδῶς νῦν ἀναφανδὸν ἐκτετέλεσται· ἰδοὺ
γὰρ ἡ Ἐκκλησία, τὴν ἔνσωµον Εἰκόνα Χριστοῦ, ὡς ὑπερκόσµιον κόσµον ἐπαµφιέννυται, τῆς σκηνῆς
τοῦ µαρτυρίου τὸν τύπον προϋπογράφουσα, καὶ τὴν Ὀρθόδοξον Πίστιν κατέχουσα, ἵνα ὃν σεβόµεθα,

τούτου καὶ τὴν Εἰκόνα διακρατοῦντες µὴ πλανώµεθα. Ἐνδυσάσθωσαν αἰσχύνην, οἱ οὕτω µὴ
πιστεύοντες· ἡµῖν γὰρ δόξα τοῦ Σαρκωθέντος ἡ µορφή, εὐσεβῶς προσκυνουµένη, οὐ θεοποιουµένη.

Ταύτην κατασπαζόµενοι, πιστοὶ βοήσωµεν· Ὁ Θεὸς σῶσον τὸν λαόν σου, καὶ εὐλόγησον τὴν
κληρονοµίαν σου.

Καὶ νῦν... Θεοτοκίον, τὸ α' τοῦ ἐνδιατάκτου Ἤχου
 

Εἰς τὴν Λιτὴν δέ, ὡς συνήθως, τὸ Ἰδιόµελον τοῦ Ἁγίου τῆς Μονῆς, καὶ µετὰ τοῦτο, τὸ παρόν.  

∆όξα... Ἰδιόµελον Ἦχος β'

Χαίρετε Προφῆται τίµιοι, οἱ τὸν νόµον Κυρίου καλῶς διαταξάµενοι, καὶ τῇ πίστει φανέντες, ἀπόρθητοι
στῦλοι ἀκλινεῖς· ὑµεῖς γὰρ καὶ µεσῖται ὤφθητε τῆς νέας ∆ιαθήκης Χριστοῦ, καὶ µεταστάντες πρὸς
Οὐρανόν, αὐτὸν ἱκετεύσατε, εἰρηνεῦσαι τὸν Κόσµον, καὶ σῶσαι τὰς ψυχὰς ἡµῶν.

Καὶ νῦν... Θεοτοκίον Ἦχος ὁ αὐτὸς
Τὴν πᾶσαν ἐλπίδα µου, εἰς σὲ ἀνατίθηµι, Μήτηρ τοῦ Θεοῦ, φύλαξόν µε ὑπὸ τὴν σκέπην σου.

 

Ἀπόστιχα
Τὰ κατ' Ἀλφάβητον τῆς Ὀκτωήχου

 

∆όξα... Ἰδιόµελον Ἦχος β'

Οἱ ἐξ ἀσεβείας, εἰς εὐσέβειαν προβάντες, καὶ τῷ φωτὶ τῆς γνώσεως ἐλλαµφθέντες, ψαλµικῶς τὰς χεῖρας
κροτήσωµεν, εὐχαριστήριον αἶνον Θεῷ προσάγοντες, καὶ τὰς ἐν τοίχοις καὶ πίναξι, καὶ ἱεροῖς σκεύεσιν



ἐγχαραχθείσας ἱερὰς Χριστοῦ Εἰκόνας, τῆς Πανάγνου, καὶ πάντων τῶν Ἁγίων, τιµητικῶς
προσκυνήσωµεν, ἀποβαλλόµενοι τὴν δυσσεβῆ τῶν κακοδόξων θρησκείαν· ἡ γὰρ τιµὴ τῆς Εἰκόνος, ὥς
φησι Βασίλειος, ἐπὶ τὸ πρωτότυπον διαβαίνει, αἰτούµενοι ταῖς πρεσβείαις τῆς ἀχράντου σου Μητρός,
Χριστὲ ὁ Θεὸς ἡµῶν, καὶ πάντων τῶν Ἁγίων, δωρηθῆναι ἡµῖν τὸ µέγα ἔλεος.

Καὶ νῦν... Θεοτοκίον Ἦχος ὁ αὐτὸς
Ὢ θαύµατος καινοῦ, πάντων τῶν πάλαι θαυµάτων! τίς γὰρ ἔγνω Μητέρα ἄνευ ἀνδρὸς τετοκυῖαν, καὶ ἐν
ἀγκάλαις φέρουσαν, τὸν ἅπασαν τὴν Κτίσιν περιέχοντα; Θεοῦ ἐστι βουλὴ τὸ κυηθέν, ὃν ὡς βρέφος
Πάναγνε, σαῖς ὠλέναις βαστάσασα, καὶ µητρικὴν παρρησίαν πρὸς αὐτὸν κεκτηµένη, µὴ παύσῃ
δυσωποῦσα ὑπὲρ τῶν σὲ τιµώντων, τοῦ οἰκτειρῆσαι, καὶ σῶσαι τὰς ψυχὰς ἡµῶν.

 

Ἀπολυτίκιον Ἦχος πλ. α' ΤΟ ΑΚΟΥΤΕ
Θεοτόκε Παρθένε, χαῖρε κεχαριτωµένη Μαρία, ὁ Κύριος µετὰ σοῦ, εὐλογηµένη σὺ ἐν γυναιξί, καὶ
εὐλογηµένος ὁ καρπὸς τῆς κοιλίας σου, ὅτι Σωτῆρα ἔτεκες τῶν ψυχῶν ἡµῶν. (ἐκ γ')

 

Καὶ ἡ λοιπὴ Ἀκολουθία τῆς Ἀγρυπνίας.
 

Τῌ ΚΥΡΙΑΚῌ ΠΡΩΪ
 

ΕΙΣ ΤΟΝ ΟΡΘΡΟΝ
 

Μετὰ τὸν Ἑξάψαλµον, τό, Θεὸς Κύριος, τὸ Ἀπολυτίκιον Ἀναστάσιµον. 

∆όξα... Ἦχος β'

Τὴν ἄχραντον Εἰκόνα σου προσκυνοῦµεν Ἀγαθέ, αἰτούµενοι συγχώρησιν τῶν πταισµάτων ἡµῶν,

Χριστὲ ὁ Θεός· βουλήσει γὰρ ηὐδόκησας σαρκὶ ἀνελθεῖν ἐν τῷ Σταυρῷ, ἵνα ῥύσῃ οὓς ἔπλασας ἐκ τῆς
δουλείας τοῦ ἐχθροῦ· ὅθεν εὐχαρίστως βοῶµέν σοι· Χαρᾶς ἐπλήρωσας τὰ πάντα, ὁ Σωτὴρ ἡµῶν,

παραγενόµενος εἰς τὸ σῶσαι τὸν Κόσµον.

Καὶ νῦν... Θεοτοκίον
Πάντα ὑπὲρ ἔννοιαν, πάντα ὑπερένδοξα, τα σὰ Θεοτόκε µυστήρια, τῇ ἁγνείᾳ ἐσφραγισµένη, καὶ
παρθενίᾳ φυλαττοµένη, Μήτηρ ἐγνώσθης ἀψευδής, Θεὸν τεκοῦσα ἀληθινόν· αὐτὸν ἱκέτευε σωθῆναι
τὰς ψυχὰς ἡµῶν.

 

Εἶτα ἡ συνήθης Στιχολογία, οἱ Ἀναβαθµοὶ τοῦ Ἤχου, τό, πᾶσα πνοή, καὶ τὸ ἐνδιάτακτον
Ἑωθινὸν Εὐαγγέλιον.

Καὶ µετὰ τό, Ἀνάστασιν Χριστοῦ, καὶ τὸν Ν' ψάλλοµεν τὰ παρόντα Ἰδιόµελα.

 

∆όξα... Ἦχος πλ. δ'

Τῆς µετανοιας ἄνοιξόν µοι πύλας Ζωοδότα· ὀρθρίζει γὰρ τὸ πνεῦµά µου, πρὸς Ναὸν τὸν ἅγιόν σου,

ναὸν φέρον τοῦ σώµατος, ὅλον ἐσπιλωµένον· Ἀλλ' ὡς Οἰκτίρµων κάθαρον, εὐσπλάγχνῳ σου ἐλέει.
Καὶ νῦν... Θεοτοκίον, Ὁ αὐτὸς

Τῆς σωτηρίας εὔθυνόν µοι τρίβους Θεοτόκε· αἰσχραῖς γὰρ κατερρύπωσα, τὴν ψυχὴν ἁµαρτίαις, ὡς
ῥαθύµως τὸν βίον µου, ὅλον ἐκδαπανήσας· ταῖς σαῖς πρεσβείαις ῥῦσαί µε, πάσης ἀκαθαρσίας.
 

Στίχ. Ἐλέησόν µε, ὁ Θεός...
Ἦχος πλ. β'

Τὰ πλήθη τῶν πεπραγµένων µοι δεινῶν, ἐννοῶν ὁ τάλας, τρέµω τὴν φοβερὰν ἡµέραν τῆς Κρίσεως,
ἀλλὰ θαρρῶν εἰς τὸ ἔλεος τῆς εὐσπλαγχνίας σου, ὡς ὁ ∆αυΐδ βοῶ σοι· Ἐλέησόν µε ὁ Θεός, κατὰ τὸ
µέγα σου ἔλεος.
 

Οἱ Κανόνες. Ὁ Ἀναστάσιµος, ὁ Σταυροαναστάσιµος, καὶ τῆς Θεοτόκου, εἰς η' καὶ τοῦ Τριῳδίου,

εἰς ς'.
 

Ὁ Κανὼν τοῦ Τριῳδίου, οὗ ἡ ἀκροστιχίς.
 

Σηµερον εὐσεβίης θεοφεγγέος ἤλυθεν αἴγλη.



Ποίηµα τοῦ κυρίου Θεοφάνους.
 

ᾨδὴ α' Ἦχος δ'

Θαλάσσης τὸ ἐρυθραῖον ΤΟ ΑΚΟΥΤΕ
Σκιρτῶντες µετ' εὐφροσύνης σήµερον, πιστοὶ βοήσωµεν· Ὡς θαυµαστὰ τὰ ἔργα σου Χριστέ, καὶ µεγάλη
ἡ δύναµις, ὁ τὴν ἡµῶν ὁµόνοιαν, καὶ συµφωνίαν ἐργασάµενος!
 

Ἡµέραν χαρµονικὴν θεόφρονες, δεῦτε τελέσωµεν, νῦν οὐρανὸς εὐφραίνεται καὶ γῆ, καὶ Ἀγγέλων τὰ
τάγµατα, καὶ τῶν βροτῶν συστήµατα, διαφερόντως ἑορτάζοντα.

 

Μεγίστην εὐεργεσίαν βλέποντες, χεῖρας κροτήσωµεν, τὰ διεστῶτα µέλη τοῦ Χριστοῦ, συνηγµένα πρὸς
ἕνωσιν, καὶ τὸν Θεὸν αἰνέσωµεν, τὸν τὴν εἰρήνην πρυτανεύσαντα.

 

Ἐδόθη τῇ Ἐκκλησία σήµερον, τὰ νικητήρια θεοκινήτῳ νεύσει καὶ βουλῇ, Μιχαὴλ Θεοδώρας τε, τῶν
εὐσεβῶς τῆς Πίστεως, ἀντεχοµένων Βασιλέων ἡµῶν.

Θεοτοκίον
Ῥοµφαῖαι τῶν δυσσεβῶν ἐξέλιπον, σαφῶς αἱρέσεων· τὸν γὰρ Ναόν σου Πάναγνε σεµνή, ἐν Εἰκόσι
κοσµούµενον, πανευσεβῶς θεώµενοι, νῦν πανιέρως ἀγαλλόµεθα.

Καταβασία ΤΟ ΑΚΟΥΤΕ
«Θαλάσσης τὸ ἐρυθραῖον πέλαγος, ἀβρόχοις ἴχνεσιν, ὁ παλαιὸς πεζεύσας Ἰσραήλ, σταυροτύποις
Μωσέως χερσί, τοῦ Ἀµαλὴκ τὴν δύναµιν, ἐν τῇ ἐρήµῳ ἐτροπώσατο».

 

ᾨδὴ γ' Εὐφραίνεται ἐπὶ σοὶ ΤΟ ΑΚΟΥΤΕ
Οὐκέτι τῶν ἀσεβῶν, αἱρετικῶν νῦν ἡ ὀφρὺς αἴρεται· ἡ γὰρ Θεοῦ δύναµις, τὴν Ὀρθοδοξίαν ἐκράτυνε.
 

Νεφέλαι προφητικῶς, ζωοποιὸν ἐξ οὐρανοῦ σήµερον, δρόσον ἡµῖν ῥανάτωσαν, ἐπὶ τῇ ἐγέρσει τῆς
Πίστεως.
 

Εὐήχως αἱ µυστικαί, τῶν Ἀποστόλων τοῦ Χριστοῦ σάλπιγγες, ὑπερφυῶς βοάτωσαν, τῶν σεπτῶν
Εἰκόνων ἀνόρθωσιν.

 

Ὑµνήσωµεν τὸν Χριστόν, τὸν ἀναδείξαντα ἡµῖν Ἀνασσαν, θεοσεβῆ φιλόχριστον, σὺν τῷ θεοστέπτῳ
βλαστήµατι.

Θεοτοκίον
Σκηνήν σου τὴν ἱεράν, καταλαβόντες οἱ πιστοὶ Πάναγνε, φωτοειδεῖ χάριτι, νῦν καταυγασθῆναι
δεόµεθα.

Καταβασία ΤΟ ΑΚΟΥΤΕ
«Εὐφραίνεται ἐπὶ σοί, ἡ Ἐκκλησία σου Χριστὲ κράζουσα· Σύ µου ἰσχὺς Κύριε, καὶ καταφυγὴ καὶ
στερέωµα».

 

Κάθισµα Ἦχος α' Χορὸς Ἀγγελικὸς ΤΟ ΑΚΟΥΤΕ
Τὴν θείαν σου µορφήν, ἐν Εἰκόνι τυποῦντες, τὴν Γέννησιν Χριστέ, ἀριδήλως βοῶµεν, τὰ θαύµατα τὰ
ἄρρητα, τὴν ἑκούσιον Σταύρωσιν· ὅθεν ∆αίµονες, ἀποδιώκονται φόβῳ, καὶ κακόδοξοι, ἐν κατηφείᾳ
θρηνοῦσιν, ὡς τούτων συµµέτοχοι.

∆όξα... Ὅµοιον
Μορφὰς τῶν Προφητῶν, Ἀποστόλων τὰ εἴδη, Μαρτύρων ἱερῶν, καὶ Ἁγίων ἁπάντων, Εἰκόνας καὶ
µορφώµατα, ἱερῶς ὡραΐζεται, τοῦ Νυµφίου δέ, τοῦ νοητοῦ καὶ τῆς Νύµφης, ἀγλαΐζεται, ταῖς νοεραῖς
ἀγλαΐαις, ἡ µήτηρ ἡ ἄνω Σιών.

Καὶ νῦν... Θεοτοκίον, Ὅµοιον
Τοῖς πόθῳ σου Σεµνή, τὴν ἁγίαν Εἰκόνα, τιµῶσι καὶ Θεοῦ, ἀληθῆ σε Μητέρα, συµφώνως
καταγγέλλουσι, καὶ πιστῶς προσκυνοῦσί σε, φύλαξ φάνηθι, καὶ κραταιὰ προστασία, ἀποτρέπουσα, πᾶν
δυσχερὲς πόρρω τούτων, ὡς πάντα ἰσχύουσα.

 

ᾨδὴ δ' Ἐπαρθέντα σε ἰδοῦσα ΤΟ ΑΚΟΥΤΕ



Ἐπιφοιτήσει τῇ θείᾳ τοῦ Παρακλήτου, τὸν σὸν Ναὸν ἁγίασον, καὶ τῇ παρουσίᾳ, τούτου τῆς αἱρέσεως,
τὴν πλάνην ἀπέλασον, Λόγε τοῦ Θεοῦ πολυέλεε.
 

Βιαιοτάτης ῥυσάµενος δυσσεβείας, τὸν σὸν λαὸν ἀνάδειξον τῷ τῆς εὐσεβείας, ζήλῳ πυρπολούµενον,

καὶ πίστει κραυγάζοντα· ∆όξα τῇ δυνάµει σου Κύριε,
 

Ἱεροτύποις µορφώσεσι τῶν Εἰκόνων, τῶν τοῦ Χριστοῦ θεώµενοι, καὶ τῆς Θεοτόκου, τύποις
καταλάµποντα, τὰ θεῖα σκηνώµατα, ἱεροπρεπῶς ἀγαλλόµεθα.

 

Ἡ Βασίλισσα στεφάνῳ κεκοσµηµένη, τὴν ἀληθῆ ποθήσασα, Χριστοῦ βασιλείαν, τούτου ἀνιστόρησεν
Εἰκόνα τὴν ἄχραντον, καὶ τὰ τῶν Ἁγίων µορφώµατα.

Θεοτοκίον
Σεσαρκωµένον τεκοῦσα τὸν Θεὸν Λόγον, θεοπρεπὲς ἁγίασµα, Κεχαριτωµένη, τούτου ἀναδέδειξαι· διό
σου τὸ τέµενος, τὸ φωτοειδὲς ἐγκαινίζοµεν.

Καταβασία ΤΟ ΑΚΟΥΤΕ
«Ἐπαρθέντα σε ἰδοῦσα ἡ Ἐκκλησία, ἐπὶ τὸν Ἥλιον τῆς δικαιοσύνης, ἔστη ἐν τῇ τάξει αὐτῆς, εἰκότως
κραυγάζουσα· ∆όξα τῇ δυνάµει σου Κύριε».

 

ᾨδὴ ε' Σὺ Κύριέ µου φῶς ΤΟ ΑΚΟΥΤΕ
Θοῦ Κύριε τῇ σῇ, Ἐκκλησίᾳ, κραταίωµα, ἀκλόνητον διαµένειν, εἰς αἰῶνα αἰῶνος, τῷ σάλῳ τῶν
αἱρέσεων.

 

Εἰς ἅπασαν τὴν γῆν, ἡ φαιδρότης ἐξέλαµψε, τῆς ἄνωθεν δεδοµένης, τοῖς πιστοῖς εὐφροσύνης, καὶ θείας
ἀντιλήψεως.
 

Ὁ µόνος ἀγαθός, καὶ πηγὴ ἀγαθότητος, σὺ ὕψωσον ὀρθοδόξων, Βασιλέων τὸ κέρας, τιµώντων τὴν
Εἰκόνα σου.

 

Φῶς ἄδυτον ἡµῖν, εὐσεβείας ἀνέτειλε, θεσπίσµατι θεοπνεύστῳ, τῶν πιστῶν Βασιλέων, καὶ νεύµατι
θεόφρονι.

Θεοτοκίον
Ἐγκαίνισον ἡµῖν, τὴν ἀρχαίαν εὐπρέπειαν, πανάχραντε Θεοµῆτορ, καὶ τὸν Οἶκόν σου τοῦτον, ἁγίασον
σῇ χάριτι.

Καταβασία ΤΟ ΑΚΟΥΤΕ
«Σὺ Κύριέ µου φῶς, εἰς τὸν κόσµον ἐλήλυθας, φῶς ἅγιον ἐπιστρέφον, ἐκ ζοφώδους ἀγνοίας, τοὺς πίστει
ἀνυµνοῦντάς σε».

 

ᾨδὴ ς'
Θύσω σοι, µετὰ φωνῆς αἰνέσεως ΤΟ ΑΚΟΥΤΕ

Γράφεται, καὶ τιµᾶται πιστῶς προσκυνούµενος, ὁ χαρακτὴρ τοῦ ∆εσπότου, καὶ λαµβάνει πάλιν ἡ
Ἐκκλησία, παρρησίαν, εὐσεβῶς τὸν Σωτῆρα δοξάζουσα.

 

Γυµνοῦται, κατηφείας καὶ σκότους αἱρέσεως, ἡ τοῦ Χριστοῦ Ἐκκλησία, καὶ φορεῖ χιτῶνα τῆς
εὐφροσύνης, καὶ τῇ θείᾳ, καὶ φωσφόρῳ πυκάζεται χάριτι.
 

Εὐκλείας, τῆς ἀρχαίας ἐλλάµψεως ἔτυχε, τῶν Ὀρθοδόξων ὁ δῆµος, Θεοδώρας νεύσει τῆς Βασιλίδος,
καὶ τοῦ ταύτης, εὐσεβοῦς Μιχαὴλ Αὐτοκράτορος.

Θεοτοκίον
Ὁ πάλαι, µαρτυρίου προστάξας γενέσθαι σκηνήν, ὡς ἐν σκηνῇ λογικῇ σοι, κατοικεῖ ὁ µόνος
δεδοξασµένος, ὁ δοξάζων, τὸν Ναόν σου Παρθένε τοῖς θαύµασι.

Καταβασία ΤΟ ΑΚΟΥΤΕ
«Θύσω σοι, µετὰ φωνῆς αἰνέσεως Κύριε, ἡ Ἐκκλησία βοᾷ σοι· ἐκ δαιµόνων λύθρου κεκαθαρµένη, τῷ
δι' οἶκτον, ἐκ τῆς Πλευρᾶς σου ῥεύσαντι αἵµατι».

 



Κοντάκιον
Αὐτόµελον Ἦχος πλ. δ' ΤΟ ΑΚΟΥΤΕ

Ὁ ἀπερίγραπτος Λόγος τοῦ Πατρός, ἐκ σοῦ Θεοτόκε περιεγράφη σαρκούµενος, καὶ τὴν ῥυπωθεῖσαν
εἰκόνα εἰς τὸ ἀρχαῖον ἀναµορφώσας, τῷ θείῳ κάλλει συγκατέµιξεν. Ἀλλ' ὁµολογοῦντες τὴν σωτηρίαν,

ἔργῳ καὶ λόγῳ ταύτην ἀνιστοροῦµεν.

Ὁ Οἶκος
Τοῦτο τὸ τῆς Οἰκονοµίας µυστήριον, πάλαι Προφῆται θειωδῶς ἐµπνευσθέντες, δι' ἡµᾶς, τοὺς εἰς τὰ
τέλη τῶν αἰώνων καταντήσαντας, προκατήγγειλαν, τῆς τούτου τυχόντες ἐλλάµψεως. Γνῶσιν οὖν θείαν
δι' αὐτοῦ λαβόντες, ἕνα Κύριον τὸν Θεὸν γινώσκοµεν, ἐν τρισὶν ὑποστάσεσι δοξαζόµενον, καὶ αὐτῷ
µόνῳ λατρεύοντες, µίαν Πίστιν, ἓν Βάπτισµα ἔχοντες, Χριστὸν ἐνδεδύµεθα. Ἀλλ' ὁµολογοῦντες τὴν
σωτηρίαν, ἔργῳ καὶ λόγῳ, ταύτην ἀνιστοροῦµεν.

 

Συναξάριον τοῦ Μηναίου
εἶτα τὸ παρὸν

Τῇ αὐτῇ ἡµέρᾳ, Κυριακῇ πρώτῃ τῶν Νηστειῶν, ἀνάµνησιν ποιούµεθα τῆς ἀναστηλώσεως τῶν
ἁγίων καὶ σεπτῶν Εἰκόνων, γενοµένης παρὰ τῶν ἀειµνήστων Αὐτοκρατόρων Κωνσταντινουπόλεως,
Μιχαὴλ καὶ τῆς µητρὸς αὐτοῦ Θεοδώρας, ἐπὶ τῆς Πατριαρχείας τοῦ ἁγίου καὶ Ὁµολογητοῦ Μεθοδίου.

Στίχοι
Τὰς οὐ πρεπόντως ἐξορίστους Εἰκόνας,
Χαίρω, πρεπόντως προσκυνουµένας βλέπων.

 

Ἡ ἀπαράλλακτος Εἰκὼν τοῦ Πατρός, πρεσβείαις τῶν ἁγίων σου Ὁµολογητῶν, ἐλέησον ἡµᾶς,
Ἀµήν.

 

ᾨδὴ ζ' Ἐν τῇ καµίνῳ ΤΟ ΑΚΟΥΤΕ
Συγχορευέτω, τῆς Ἐκκλησίας τῇ φαιδρότητι, πόθῳ θεϊκῷ Ἀγγέλων ἡ στρατιά, θεοφρόνως
ἀναµέλπουσα· Εὐλογηµένος εἶ, ἐν τῷ Ναῷ τῆς δόξης σου Κύριε.
 

Ἡ Ἐκκλησία, τῶν πρωτοτόκων καὶ πανήγυρις, χαίρει θεωµένη νῦν τὸν θεῖον λαόν, ὁµοφρόνως
ἀναµέλποντα· Εὐλογηµένος εἶ, ἐν τῷ Ναῷ τῆς δόξης σου Κύριε.
 

Λελυτρωµένοι, τῆς πρὶν ἀχλύος τῆς αἱρέσεως, νεύσει Θεοδώρας τῆς ἀξιοπρεποῦς, Βασιλίδος
ἀναµέλποµεν· Εὐλογηµένος εἶ, ἐν τῷ Ναῷ τῆς δόξης σου Κύριε.

Θεοτοκίον
Ὑπὲρ τὰς ἄνω, χοροστασίας ἤρθης Πάναγνε, µόνη γενοµένη Μήτηρ τοῦ Παντουργοῦ· γεγηθότες οὖν
κραυγάζοµεν· Εὐλογηµένη σὺ ἐν γυναιξίν, ὑπάρχεις πανάµωµε ∆έσποινα.

Καταβασία ΤΟ ΑΚΟΥΤΕ
Ἐν τῇ καµίνῳ, Ἀβραµιαῖοι Παῖδες τῇ Περσικῇ, πόθῳ εὐσεβείας µᾶλλον ἢ τῇ φλογί, πυρπολούµενοι
ἐκραύγαζον· Εὐλογηµένος εἶ, ἐν τῷ Ναῷ τῆς δόξης σου Κύριε.
 

ᾨδὴ η' Χεῖρας ἐκπετάσας ∆ανιὴλ ΤΟ ΑΚΟΥΤΕ
Ἐκκλησίας πατρικούς, διαφυλάττοντες, εἰκόνας γράφοµεν, καὶ ἀσπαζόµεθα στόµασι, καὶ καρδίᾳ καὶ
θελήµατι, τῶν τοῦ Χριστοῦ καὶ τῶν αὐτοῦ Ἁγίων κράζοντες· Εὐλογεῖτε, πάντα τὰ ἔργα Κυρίου τὸν
Κύριον.

 

Ἐπὶ τὸ πρωτότυπον σαφῶς, τὴν τῆς Εἰκόνος τιµήν, καὶ τὴν προσκύνησιν, ἀναβιβάζοντες σέβοµεν,

θεηγόρων τοῖς διδάγµασιν ἀκολουθοῦντες, τῷ Χριστῷ πίστει κραυγάζοµεν· Εὐλογεῖτε, πάντα τὰ ἔργα
Κυρίου τὸν Κύριον.

 

Νοῦν καταυγασθεῖσα φωτισµῷ, τοῦ θείου Πνεύµατος, σεπτὴ Βασίλισσα, καρποὺς θεόφρονας ἔχουσα,

τὴν εὐπρέπειαν ἠγάπησε, τῆς Ἐκκλησίας τοῦ Χριστοῦ, καὶ ὡραιότητα, εὐλογοῦσα, ἅµα πιστοῖς Ἰησοῦν
τὸν θεάνθρωπον.

Θεοτοκίον
Ἀκτῖσι φωτὸς τοῦ νοητοῦ, καταλαµπόµενος θεῖος Οἶκός σου, κατασκιάζει νῦν ἅπαντας, τῇ νεφέλῃ τῇ



τοῦ Πνεύµατος, καὶ ἁγιάζει τοὺς πιστούς, συµφώνως ψάλλοντας· Εὐλογεῖτε, πάντα τὰ ἔργα Κυρίου τὸν
Κύριον.

Καταβασία ΤΟ ΑΚΟΥΤΕ
«Χεῖρας ἐκπετάσας ∆ανιήλ, λεόντων χάσµατα, ἐν λάκκῳ ἔφραξε· πυρὸς δὲ δύναµιν ἔσβεσαν, ἀρετὴν
περιζωσάµενοι, οἱ εὐσεβείας ἐρασταί, Παῖδες κραυγάζοντες· Εὐλογεῖτε, πάντα τὰ ἔργα Κυρίου τὸν
Κύριον».

 

ᾨδὴ θ' Λίθος ἀχειρότµητος ΤΟ ΑΚΟΥΤΕ
Ἱερογραφίαις Εἰκόνων, κεκοσµηµένην καθορῶντες, πάλιν τὴν σεπτὴν Ἐκκλησίαν, µέτ' εὐλαβείας
πάντες προσδράµωµεν, καὶ τῷ Χριστῷ βοήσωµεν· Σὲ µεγαλύνοµεν Τρισάγιε.
 

Γέρας καὶ τιµὴν κεκτηµένη, ἡ Ἐκκλησία τὸν Σταυρόν σου, καὶ τὰς σεβασµίους Εἰκόνας, καὶ τῶν Ἁγίων
τὰ ἐκτυπώµατα, µετ' εὐφροσύνης ∆έσποτα, καὶ θυµηδίας µεγαλύνει σε.
 

Λάµπρυνον τῇ θείᾳ σου δόξῃ, τοὺς Βασιλεῖς ἡµῶν Οἰκτίρµον, καὶ παρεµβολαῖς ἀγγελικαῖς, καὶ
πανοπλίαις τούτους περίφραξον, τὴν τῶν ἐθνῶν θρασύτητα, καθυποτάσσων αὐτοῖς ∆έσποτα,

Θεοτοκίον
Ἤρθη τῆς προµήτορος Εὔας, ἡ καταδίκη Θεοτόκε, ὅτι σὺ τὸν πάντων ∆εσπότην, ἀνερµηνεύτως Ἁγνὴ
γεγέννηκας, οὗ νῦν τὴν ἐµφέρειαν, ἐν ταῖς Εἰκόσιν ἀσπαζόµεθα.

Καταβασία ΤΟ ΑΚΟΥΤΕ
«Λίθος ἀχειρότµητος ὄρους, ἐξ ἀλαξεύτου σου Παρθένε, ἀκρογωνιαῖος ἐτµήθη, Χριστὸς συνάψας τὰς
διεστώτας φύσεις. ∆ιὸ ἐπαγαλλόµενοι σὲ Θεοτόκε µεγαλύνοµεν».

 

Ἐξαποστειλάριον
Τὸ Ἑωθινὸν Ἀναστάσιµον (ἅπαξ)

Εἶτα τὰ παρόντα
Γυναῖκες ἀκουτίσθητε ΤΟ ΑΚΟΥΤΕ

Σκιρτήσατε κροτήσατε, µετ' εὐφροσύνης ᾄσατε· Ὡς θαυµαστά σου καὶ ξένα, Χριστὲ βοῶντες τὰ ἔργα!

καὶ τίς ἰσχύσει ἐξειπεῖν, Σῶτερ τὰς δυναστείας σου, τοῦ τήν ἡµῶν ὁµόνοιαν, καὶ συµφωνίαν εἰς µίαν,

ἑνώσαντος Ἐκκλησίαν.

Θεοτοκίον
Ῥοµφαῖαι νῦν ἐξέλιπον, τῆς δυσµενοῦς αἱρέσεως, καὶ τὸ µνηµόσυνον ταύτης, ἐξηφανίσθη µετ' ἤχου·
τὸν γὰρ Ναόν σου Πάναγνε, πανευπρεπῶς θεώµενοι, κεκοσµηµένον χάρισι, τῶν σεβασµίων Εἰκόνων,

χαρᾶς πληρούµεθα πάντες.
 

Εἰς τοὺς Αἴνους
 

Στιχηρὰ Ἀναστάσιµα, δ' καὶ ἓν Ἀνατολικόν, καὶ τοῦ Τριῳδίου τὰ παρόντα Προσόµοια γ'.

 

Ἦχος δ' Ἔδωκας σηµείωσιν ΤΟ ΑΚΟΥΤΕ
Ἐν σοὶ νῦν ἀγάλλεται ἡ Ἐκκλησία φιλάνθρωπε, τῷ Νυµφίῳ καὶ Κτίστῃ αὐτῆς, τῷ ταύτην θελήµατι,
θεοπρεπεστάτῳ, ἐξ εἰδώλων πλάνης, λυτρωσαµένῳ καὶ σαυτῷ, ἁρµοσαµένῳ τιµίῳ Αἵµατι, φαιδρῶς
ἀπολαµβάνουσα, τὴν ἱερὰν ἀναστήλωσιν, τῶν Εἰκόνων, καὶ χαίρουσα, σὲ ὑµνεῖ καὶ δοξάζει πιστῶς.
 

Στίχ. Ἐξοµολογήσοµαί σοι, Κύριε, ἐν ὅλῃ καρδίᾳ µου, διηγήσοµαι πάντα τὰ θαυµάσιά σου.

 

Σαρκὸς τὸ ἐκτύπωµα, ἀναστηλοῦντές σου Κύριε, σχετικῶς ἀσπαζόµεθα, τὸ µέγα µυστήριον, τῆς
Οἰκονοµίας, τῆς σῆς ἐκδηλοῦντες· οὐ γὰρ δοκήσει, ὡς φασίν, οἱ θεοµάχοι παῖδες τοῦ Μάνεντος, ἡµῖν
ὤφθης φιλάνθρωπε, ἀλλ' ἀληθείᾳ καὶ φύσει σαρκός, δι' αὐτοῦ ἀναγόµενοι, πρὸς σὸν πόθον καὶ ἔρωτα.

 

Στίχ. Ἀνάστηθι, Κύριε ὁ Θεός µου, ὑψωθήτω ἡ χείρ σου, µὴ ἐπιλάθου τῶν πενήτων σου εἰς τέλος.
 

Ἡµέρα χαρµόσυνος, καὶ εὐφροσύνης ἀνάπλεως, πεφανέρωται σήµερον· φαιδρότης δογµάτων γάρ, τῶν
ἀληθεστάτων, ἀστράπτει καὶ λάµπει, ἡ Ἐκκλησία τοῦ Χριστοῦ, κεκοσµηµένη ἀναστηλώσεσιν, Εἰκόνων



τῶν ἁγίων νῦν, ἐκτυπωµάτων καὶ λάµψεσι, καὶ ὁµόνοια γίνεται, τῶν Πιστῶν θεοβράβευτος.
∆όξα... Ἰδιόµελον Ἦχος πλ. β'

Μωσῆς τῷ καιρῷ τῆς ἐγκρατείας, Νόµον ἐδέξατο, καὶ λαὸν ἐπεσπάσατο, Ἠλίας νηστεύσας, οὐρανοὺς
ἀπέκλεισε· τρεῖς δὲ Παῖδες Ἀβραµιαῖοι, τύραννον παρανοµοῦντα, διὰ νηστείας ἐνίκησαν. ∆ι' αὐτῆς καὶ
ἡµᾶς Σωτὴρ ἀξίωσον, τῆς Ἀναστάσεως τυχεῖν, οὕτω βοῶντας· Ἅγιος ὁ Θεός, Ἅγιος ἰσχυρός, Ἅγιος
ἀθάνατος, ἐλέησον ἡµᾶς.

Καὶ νῦν... Θεοτοκίον ΤΟ ΑΚΟΥΤΕ
Ὑπερευλογηµένη ὑπάρχεις, Θεοτόκε Παρθένε· διὰ γὰρ τοῦ ἐκ σοῦ σαρκωθέντος, ὁ ᾍδης ἠχµαλώτισται,
ὁ Ἀδὰµ ἀνακέκληται, ἡ κατάρα νενέκρωται, ἡ Εὔα ἠλευθέρωται, ὁ θάνατος τεθανάτωται, καὶ ἡµεῖς
ἐζωοποιήθηµεν· διὸ ἀνυµνοῦντες βοῶµεν· Εὐλογητὸς Χριστὸς ὁ Θεὸς ἡµῶν, ὁ οὕτως εὐδοκήσας, δόξα
σοι.
 

∆οξολογία µεγάλη, καὶ Ἀπόλυσις
 

Εἰς δὲ τὴν Λιτήν, ἐν τῷ Νάρθηκι, ψάλλοµεν τὸ ∆οξαστικὸν Ἑωθινὸν Ἰδιόµελον.

 

Η ΛΙΤΑΝΕΥΣΙΣ ΤΩΝ ΙΕΡΩΝ ΕΙΚΟΝΩΝ
 

Προπορευοµένων τῶν Ἱεροπαίδων µετὰ εἰκόνων καὶ θυµιατοῦ, ὁ Ἱερεὺς ἐξέρχεται τοῦ Ἱεροῦ
µετὰ τοῦ Τιµίου Σταυροῦ καὶ γίνεται λιτανεία πέριξ τοῦ ἐσωτερικοῦ τοῦ Ναοῦ εἰς τέσσαρες στάσεις.
Εἰς ἑκάστην γίνεται δέησις καὶ ψάλλεται τὸ Ἀπολυτίκιον τῆς Ἑορτῆς εἰς στάσεις τέσσαρες.

 

Λαός: Τὴν ἄχραντον Εἰκόνα σου προσκυνοῦµεν Ἀγαθὲ αἰτούµενοι συγχώρησιν τῶν πταισµάτων ἡµῶν
Χριστὲ ὁ Θεὸς· βουλήσει γὰρ ηὐδόκησας σαρκὶ ἀνελθεῖν ἐν τῷ Σταυρῷ, ἵνα ῥύσῃ οὓς ἔπλασας ἐκ τῆς
δουλείας τοῦ ἐχθροῦ· ὅθεν εὐχαρίστως βοῶµέν σοι· χαρᾶς ἐπλήρωσας τὰ πάντα, ὁ Σωτὴρ ἡµῶν,

παραγενόµενος εἰς τὸ σῶσαι τὸν κόσµον.

 

α' Ἐν τῇ βορείᾳ πλευρᾷ τελεῖται δέησις ὑπὲρ τῶν ζώντων.

 

Ἱερεύς: Ἐλέησον ἡµᾶς, ὁ Θεὸς κατὰ τὸ µέγα ἔλεός σου δεόµεθά σου ἐπάκουσον καὶ ἐλέησον.

 

Λαός: Κύριε, ἐλέησον (3).

 

Ἱερεύς: Ἔτι δεόµεθα ὑπὲρ τῶν εὐσεβῶν καὶ ὀρθοδόξων Χριστιανῶν.

 

Λαός: Κύριε, ἐλέησον (3).

 

Ἱερεύς: Ἔτι δεόµεθα ὑπὲρ τοῦ Ἀρχιεπισκόπου ἡµῶν (Ὄνοµα) καὶ πάσης τῆς ἐν Χριστῷ ἡµῶν
ἀδελφότητος.
 

Λαός: Κύριε, ἐλέησον (3).

 

Ἱερεύς: Ὅτι ἐλεήµων καὶ φιλάνθρωπος Θεὸς ὑπάρχεις καὶ Σοὶ τὴν δόξαν ἀναπέµποµεν τῷ Πατρὶ καὶ τῷ
Υἱῷ καὶ τῷ Ἁγίῳ Πνεύµατι, νῦν καὶ ἀεὶ καὶ εἰς τοὺς αἰῶνας τῶν αἰώνων.

Λαός: Ἀµήν.

 

Λαός: Τὴν ἄχραντον Εἰκόνα σου προσκυνοῦµεν Ἀγαθὲ αἰτούµενοι συγχώρησιν τῶν πταισµάτων ἡµῶν
Χριστὲ ὁ Θεὸς· βουλήσει γὰρ ηὐδόκησας σαρκὶ ἀνελθεῖν ἐν τῷ Σταυρῷ, ἵνα ῥύσῃ οὓς ἔπλασας ἐκ τῆς
δουλείας τοῦ ἐχθροῦ· ὅθεν εὐχαρίστως βοῶµέν σοι· χαρᾶς ἐπλήρωσας τὰ πάντα, ὁ Σωτὴρ ἡµῶν,

παραγενόµενος εἰς τὸ σῶσαι τὸν κόσµον.

 

β' Ἐν τῇ δυτικῇ πλευρᾷ, τελεῖται δέησις ὑπὲρ τῶν κεκοιµηµένων, εὐσεβῶν Βασιλέων Ὀρθοδόξων
πατριαρχῶν, Ἀρχιερέων κ.τ.λ.

 



Ἱερεύς: Ἐλέησον ἡµᾶς ὁ Θεός, κατὰ τὸ µέγα ἔλεός σου, δεόµεθά σου, ἐπάκουσον καὶ ἐλέησον.

 

Λαός: Κύριε, ἐλέησον (3).

 

Ἱερεύς: Ἔτι δεόµεθα ὑπὲρ µακαρίας µνήµης καὶ αἰωνίου ἀναπαύσεως τῶν ψυχῶν τῶν κεκοιµηµένων
δούλων σου βασιλέων, πατριαρχῶν, ἀρχιερέων, ἱερέων ἱεροµονάχων ἱεροδιακόνων µοναχῶν καὶ
πάντων τῶν ἀπὸ περάτων ἕως περάτων τῆς οἰκουµένης κεκοιµηµένων εὐσεβῶν καὶ ὀρθοδόξων
χριστιανῶν, πατέρων, προπατόρων, πάππων, προπάππων, γονέων, ἀδελφῶν καὶ συγγενῶν ἡµῶν.

 

Λαός: Αἰωνία ἡ µνήµη αὐτῶν (3).

 

Ἱερεύς: Ὅτι σὺ εἶ ἡ ἀνάστασις ἡ ζωὴ καὶ ἡ ἀνάπαυσις τῶν κεκοιµηµένων δούλων σου Χριστὲ ὁ Θεὸς
ἡµῶν καὶ σοὶ τὴν δόξαν ἀναπέµποµεν σὺν τῷ ἀνάρχῳ σου Πατρὶ καὶ τῷ παναγίῳ καὶ ἀγαθῷ καὶ
ζωοποιῷ σου Πνεύµατι νῦν καὶ ἀεὶ καὶ εἰς τοὺς αἰῶνας τῶν αἰώνων.

Λαός: Ἀµήν.

 

Λαός: Τὴν ἄχραντον Εἰκόνα σου προσκυνοῦµεν Ἀγαθὲ αἰτούµενοι συγχώρησιν τῶν πταισµάτων ἡµῶν
Χριστὲ ὁ Θεὸς· βουλήσει γὰρ ηὐδόκησας σαρκὶ ἀνελθεῖν ἐν τῷ Σταυρῷ, ἵνα ῥύσῃ οὓς ἔπλασας ἐκ τῆς
δουλείας τοῦ ἐχθροῦ· ὅθεν εὐχαρίστως βοῶµέν σοι· χαρᾶς ἐπλήρωσας τὰ πάντα, ὁ Σωτὴρ ἡµῶν,

παραγενόµενος εἰς τὸ σῶσαι τὸν κόσµον.

 

γ' Ἐν τῇ νοτίῳ πλευρᾷ τελεῖται δέησις ὑπὲρ τῶν ζώντων.

 

Ἱερεύς: Ἐλέησον ἡµᾶς, ὁ Θεός, κατὰ τὸ µέγα ἔλεός σου, δεόµεθά σου, ἐπάκουσον καὶ ἐλέησον.

 

Λαός: Κύριε, ἐλέησον (3).

 

Ἱερεύς: Ἐτι δεόµεθα ὑπὲρ τῶν εὐσεβῶν καὶ ὀρθοδόξων Χριστιανῶν.

 

Λαός: Κύριε, ἐλέησον (3).

 

Ἱερεύς: Ἔτι δεόµεθα ὑπὲρ τοῦ Ἀρχιεπισκόπου ἡµῶν (Ὄνοµα) καὶ πάσης τῆς ἐν Χριστῷ ἡµῶν
ἀδελφότητος.
 

Λαός: Κύριε, ἐλέησον (3).

 

Ἱερεύς: Ὅτι ἐλεήµων καὶ φιλάνθρωπος Θεὸς ὑπάρχεις, καὶ σοὶ τὴν δόξαν ἀναπέµποµεν, τῷ Πατρὶ καὶ
τῷ Υἱῷ καὶ τῷ Ἁγίῳ Πνεύµατι, νῦν καὶ ἀεὶ καὶ εἰς τοὺς αἰῶνας τῶν αἰώνων.

Λαός: Ἀµήν.

 

Λαός: Τὴν ἄχραντον Εἰκόνα σου προσκυνοῦµεν Ἀγαθὲ αἰτούµενοι συγχώρησιν τῶν πταισµάτων ἡµῶν
Χριστὲ ὁ Θεὸς· βουλήσει γὰρ ηὐδόκησας σαρκὶ ἀνελθεῖν ἐν τῷ Σταυρῷ, ἵνα ῥύσῃ οὓς ἔπλασας ἐκ τῆς
δουλείας τοῦ ἐχθροῦ· ὅθεν εὐχαρίστως βοῶµέν σοι· χαρᾶς ἐπλήρωσας τὰ πάντα, ὁ Σωτὴρ ἡµῶν,

παραγενόµενος εἰς τὸ σῶσαι τὸν κόσµον.

 

δ' Ἐν δὲ τῇ ἀνατολικῇ πλευρᾷ τελεῖται δέησις ὑπὲρ τῶν ζώντων.

 

Ἱερεύς: Ἐλέησον ἡµᾶς, ὁ Θεὸς κατὰ τὸ µέγα ἔλεός σου, δεόµεθά σου ἐπάκουσον καὶ ἐλέησον.

 

Λαός: Κύριε, ἐλέησον (3).

 

Ἱερεύς: Ἔτι δεόµεθα καὶ ὑπὲρ τοῦ διαφυλαχθῆναι τὴν ἁγίαν Ἐκκλησίαν καὶ τὴν πόλιν ταύτην, καὶ
πᾶσαν πόλιν καὶ χώραν, ἀπὸ ὀργῆς, λοιµοῦ, λιµοῦ, σεισµοῦ, καταποντισµοῦ, πυρός, µαχαίρας,
ἐπιδροµῆς ἀλλοφύλων, ἐµφυλίου πολέµου καὶ αἰφνιδίου θανάτου, ὑπὲρ τοῦ ἵλεων εὐµενῆ καὶ



εὐδιάλλακτον γενέσθαι τὸν ἀγαθόν καὶ Φιλάνθρωπον Θεὸν ἡµῶν, τοῦ ἀποστρέψαι καὶ διασκεδάσαι
πᾶσαν ὀργὴν καὶ νόσον τὴν καθ' ἡµῶν κινουµένην, καὶ ῥύσασθαι ἡµᾶς ἐκ τῆς ἐπικειµένης δικαίας
αὐτοῦ ἀπειλῆς, καὶ ἐλεῆσαι ἡµᾶς.
 

Λαός: Κύριε, ἐλέησον (3).

 

Ἱερεύς: Ἐπάκουσον ἡµῶν, ὁ Θεός, ὁ Σωτὴρ ἡµῶν , ἡ ἐλπὶς πάντων τῶν περάτων τῆς γῆς καὶ τῶν ἐν
θαλάσσῃ µακράν, καὶ ἵλεως, ἵλεως γενοῦ ἡµῖν, ∆έσποτα, ἐπὶ ταῖς ἁµαρτίαις ἡµῶν, καὶ ἐλέησον ἡµᾶς.
 

Λαός: Κύριε, ἐλέησον (3).

 

Ἱερεύς: Ὅτι ἐλεήµων καὶ Φιλάνθρωπος Θεὸς ὑπάρχεις, καὶ σοὶ τὴν δόξαν ἀναπέµποµεν, τῷ Πατρὶ καὶ
τῷ Υἱῷ καὶ τῷ Ἁγίῳ Πνεύµατι, νῦν καὶ ἀεὶ καὶ εἰς τοὺς αἰῶνας τῶν αἰώνων.

Λαός: Ἀµήν.

 

(Ἐνταῦθα ἀναγινώσκει ὁ Ἱερεὺς τὰς ἑξῆς περικοπὰς ἐκ τοῦ Συνοδικοῦ τῆς Ζ' Οἰκουµενικῆς Συνόδου.)

 

Ἱερεύς: Οἱ Προφῆται ὡς εἶδον, οἱ Ἀπόστολοι ὡς ἐδίδαξαν, ἡ Ἐκκλησία ὡς παρέλαβεν, οἱ ∆ιδάσκαλοι ὡς
ἐδογµάτισαν, ἡ Οἰκουµένη ὡς συµπεφώνηκεν, ἡ χάρις ὡς ἔλαµψεν, ἡ ἀλήθεια ὡς ἀποδέδεικται, τὸ
ψεῦδος ὡς ἀπελήλαται, ἡ σοφία ὡς ἐπαρρησιάσατο, ὁ Χριστὸς ὡς ἑβράβευσεν, οὕτω φρονοῦµεν, οὕτω
λαλοῦµεν, οὕτω κηρύσσοµεν Χριστόν τὸν ἀληθινὸν Θεὸν ἡµῶν, καὶ τοὺς Αὐτοῦ Ἁγίους ἐν λόγοις
τιµῶντες, ἐν συγγραφαῖς, ἐν νοήµασιν, ἐν θυσίαις, ἐν Ναοῖς, ἐν Εἰκονίσµασι, τὸν µὲν ὡς Θεὸν καὶ
∆εσπότην προσκυνοῦντες καὶ σέβοντες, τοὺς δὲ διὸ τὸν κοινὸν ∆εσπότην ὡς Αὐτοῦ γνησίους
θεράποντας τιµῶντες καὶ τὴν κατὰ σχέσιν προσκύνησιν ἀπονέµονες. Αὕτη ἡ πίστις τῶν Ἀποστόλων,

αὕτη ἡ πίστις τῶν Πατέρων, αὕτη ἡ πίστις τῶν Ὀρθοδόξων, αὕτη ἡ πίστις τὴν Οἰκουµένην ἐστήριξεν.

Ἐπὶ τούτοις τοὺς τῆς εὐσεβείας Κήρυκας ἀδελφικῶς τε καὶ πατροποθήτως εἰς δόξαν καὶ τιµὴν τῆς
εὐσεβείας, ὑπὲρ ἧς ἀγωνίσαντο, ἀνευφηµοῦµεν καὶ λέγοµεν· Τῶν τῆς Ὀρθοδοξίας προµάχων εὐσεβῶν
Βασιλέων, ἁγιωτάτων Πατριαρχῶν, Ἀρχιερέων, ∆ιδασκάλων, Μαρτύρων, Ὁµολογητῶν, Αἰωνία ἡ
µνήµη.

 

Λαός: Αἰωνία ἡ µνήµη αὐτῶν (3).

 

Ἱερεύς: Τούτων τοῖς ὑπὲρ εὐσεβείας µέχρι θανάτου ἄθλοις τε καὶ ἀγωνίσµασι καΙ διδασκαλίαις
παιδαγωγεῖσθαί τε καὶ κρατύνεσθαι Θεὸν ἐκλιπαροῦντες, καὶ µιµητός τῆς ἐνθέου αὐτῶν πολιτείας
µέχρι τέλους ἀναδεικνύσθαι ἐκδυσωποῦντες, ἀξιωθείηµεν τῶν ἐξαιτουµένων, οἰκτιρµοῖς καὶ χάριτι τοῦ
Μεγάλου καὶ Πρώτου Ἀρχιερέως Χριστοῦ τοῦ ἀληθινοῦ Θεοῦ ἡµῶν, πρεσβείαις τῆς ὑπερενδόξου
∆εσποίνης ἡµῶν Θεοτόκου καὶ ἀειπαρθένου Μαρίας, τῶν θεοειδῶν Ἀγγέλων καὶ πάντων τῶν Ἁγίων.

Λαός: Ἀµήν.

 

Λαός: Τίς Θεὸς µέγας ὡς ὁ Θεὸς ἡµῶν; Σὺ εἶ ὁ Θεὸς ὁ ποιῶν θαυµάσια µόνος (3).

 

Λαός: Σήµερον σωτηρία τῷ κόσµῳ γέγονεν, ᾄσωµεν τῷ ἀναστάντι ἐκ τάφου καὶ ἀρχηγῷ τῆς ζωῆς
ἡµῶν· καθελὼν γὰρ τῷ θανάτῳ τὸν θάνατον, τὸ νῖκος ἔδωκεν ἡµῖν καὶ τὸ µέγα ἔλεος.
 

ΕΙΣ ΤΗΝ ΛΕΙΤΟΥΡΓΙΑΝ
 

Τα Τυπικά, οἱ Μακαρισµοὶ τῆς Ὀκτωήχου, καὶ ἐκ τοῦ Κανόνος τοῦ Τριῳδίου, ἡ ς' ᾨδή.

 

Ὁ Ἀπόστολος
 

Προκείµενον Ἦχος δ'

ᾨδὴ τῶν Πατέρων
Εὐλογητὸς εἶ, Κύριε ὁ Θεὸς τῶν Πατέρων ἡµῶν.

Στίχ. Ὅτι δίκαιος εἶ ἐπὶ πᾶσιν, οἷς ἐποίησας ἡµῖν.



 

Πρὸς Ἑβραίους Ἐπιστολῆς Παύλου τὸ Ἀνάγνωσµα
(Κεφ. ΙΑ', 24-26 32-40)

Ἀδελφοί, πίστει Μωσῆς µέγας γενόµενος, ἠρνήσατο λέγεσθαι υἱὸς θυγατρὸς Φαραώ. µᾶλλον ἑλόµενος
συγκακουχεῖσθαι τῷ λαῷ τοῦ Θεοῦ ἢ πρόσκαιρον ἔχειν ἁµαρτίας ἀπόλαυσιν, µείζονα πλοῦτον
ἡγησάµενος τῶν ἐν Αἰγύπτῳ θησαυρῶν, τὸν ὀνειδισµὸν τοῦ Χριστοῦ· ἀπέβλεπε γὰρ εἰς τὴν
µισθαποδοσίαν. Καὶ τί ἔτι λέγω; ἐπιλείψει γάρ µε διηγούµενον ὁ χρόνος, περὶ Γεδεών, Βαράκ τε, καὶ
Σαµψών, καὶ Ἰεφθάε, ∆αυΐδ τε καὶ Σαµουήλ, καὶ τῶν Προφητῶν, οἳ διὰ πίστεως κατηγωνίσαντο
βασιλείας, εἰργάσαντο δικαιοσύνην, ἐπέτυχον ἐπαγγελιῶν, ἔφραξαν στόµατα λεόντων, ἔσβεσαν δύναµιν
πυρός, ἔφυγον στόµατα µαχαίρας, ἐνεδυναµώθησαν ἀπὸ ἀσθενείας, ἐγενήθησαν ἰσχυροὶ ἐν πολέµῳ,

παρεµβολὰς ἔκλιναν ἀλλοτρίων. Ἔλαβον γυναῖκες ἐξ ἀναστάσεως τοὺς νεκροὺς αὐτῶν, ἄλλοι δὲ
ἐτυµπανίσθησαν, οὐ προσδεξάµενοι τὴν ἀπολύτρωσιν, ἵνα κρείττονος ἀναστάσεως τύχωσιν, ἕτεροι δὲ
ἐµπαιγµῶν καὶ µαστίγων πεῖραν ἔλαβον, ἔτι δὲ δεσµῶν καὶ φυλακῆς, ἐλιθάσθησαν, ἐπρίσθησαν,

ἐπειράσθησαν, ἐν φόνῳ µαχαίρας ἀπέθανον, περιῆλθον ἐν µηλωταῖς, ἐν αἰγείοις δέρµασιν,

ὑστερούµενοι, θλιβόµενοι, κακουχούµενοι, (ὧν οὐκ ἦν ἄξιος ὁ κόσµος) ἐν ἐρηµίαις πλανώµενοι, καὶ
ὄρεσι, καὶ σπηλαίοις, καὶ ταῖς ὀπαῖς τῆς γῆς. Καὶ οὗτοι πάντες, µαρτυρηθέντες διὰ τῆς πίστεως, οὐκ
ἐκοµίσαντο τὴν ἐπαγγελίαν, τοῦ Θεοῦ περὶ ἡµῶν κρεῖττόν τι προβλεψαµένου, ἵνα µὴ χωρὶς ἡµῶν
τελειωθῶσιν.

 

Ἀλληλούϊα Ἦχος πλ. δ'

Μωϋσῆς καὶ Ἀαρὼν ἐν τοῖς ἱερεῦσιν αὐτοῦ.

 

Εὐαγγέλιον
Ἐκ τοῦ κατὰ Ἰωάννην.

Τῷ καιρῷ ἐκείνῳ, ἠθέλησεν ὁ Ἰησοῦς ἐξελθεῖν...

 

Κοινωνικὸν
Αἰνεῖτε τὸν Κύριον ἐκ τῶν οὐρανῶν, Αἰνεῖτε αὐτὸν ἐν τοῖς ὑψίστοις. Ἀλληλούϊα.


